                                  Храм в. Плябань
[bookmark: _GoBack]Узнікненне Плябані ў гістарычных крыніцах звязваюць з падзеямі, якія адбыліся ў наваколлях вёскі ў самым канцы XV ст. Так, кароль Вялікага Княства Літоўскага Аляксандр Ягелончык (кіраваў з 1492 па 1506), рухаючыся са світай з Маладзечна ў Краснае Сяло, быў збіты з дарогі зграяй ваўкоў, абараніцца ад якіх змаглі толькі перабраўшыся на другі бераг Ушы. [16, c.251] Толькі гэта прымусіла галодных ваўкоў адступіць. Аднак кароль не забыўся свайго цудоўнага збавення. І 1 жніўня 1500 г. па яго загадзе ў пяці кіламетрах ад мястэчка Краснае, недалёка ад берага ракі Ушы, была пабудавана невялікая драўляная капліца. З цягам часу зямля вакол яе стала лічыцца святой, і тут пачалі хаваць мясцовую знаць. Таксама вядома, што першапачатковая назва вёскі была Юрыдзіка, аднак магчыма гэта была толькі назва дадзенай мясцовасці, бо ў Вялікім Княстве Літоўскам менавіта так звалі зямлю падараваную царкве ці касцёлу. [18]  
Падчас трынаццацігадовай вайны паміж Рэччу Паспалітай і Маскоўскай дзяржавай (1654-1667), эпіцэнтрам якой стала Беларусь, драўляны касцёл быў знішчаны страшным пажарам. Аднак сваім указам ад 28 ліпеня 1688г. кароль Ян ІІІ пацвердзіў права каталіцкага касцёла на ўладанне гэтым зямельным надзелам. [16, c.251] 
У 1695г. на старым месцы пробашч святыні, “плябан краснасельскі” Марцін Юшкевіч узвёў новы парафіяльны касцёл пад тытулам Унебаўзяцця Найсвяцейшай Марыі Панны. Драўляны, крыты гонтаю, з 2 закрыстыямі пры прэзбітэрыі, аб’ём касцёла завяршаўся “3 вежачкамі – над прэзбітэрыем  і крухтай маленькімі, а пасярэдзіне большай”. Усе вежачкі ўвенчвалі “Крыжы з промнямі”. [7, c.106] Інтэр’ер касцёла ўпрыгожвалі пяць двух’ярусных, разьбяных з пасрэбранымі і пазалочанымі дэталямі алтароў. Набажэнствы праходзілі пад гукі аргана на 10 галасоў. Акрамя жылога дома для святароў, пры якім была зроблена капліца з устаноўленай у яе алтары фігурай Унебаўзяцця Найсвяцейшай Марыі Панны, у касцельны комплекс уваходзілі пабудаваная асобна драўляная званіца “з купалком” і шэраг гаспадарчых пабудоў. Пры касцёле дзейнічалі шпіталь і брацтва Божага Цела, заснаванае яшчэ ў 1693 г.
Цікава, але быўшы першапачаткова каталіцкім, дадзены храм таксама згадваецца ў XVIII ст. і ў рэестры ўніяцкіх парафіяльных храмаў. [18] 
З цягам часу, драўляны касцёл стаў усё больш і больш прыходзіць у непрыдатнасць. І ў канцы XVIII ст. было прынята рашэнне аб ўзвядзенні новага каменнага касцёла. Аднак у 1800 г. будаўніцтва прыпынілася. Прычынай таму паслужыла смерць мясцовага ксяндза Казіміра Харэвіча. Да гэтага часу быў закладзены толькі падмурак, сцены былі ўзведзены толькі да ўзроўню акон. Таму, каб пачаць набажэнствы, збоку была прыбудавана часовая капліца, якая магла змясціць толкі каля 40 вернікаў. У той час была пабудавана і плябанія з гаспадарчымі пабудовамі. Парафіяльныя набажэнствы пачалі праводзіць у могілкавым касцёльчыку, пабудаваным недалёка, прыкладна ў сярэдзіне XVIII стагоддзя. Ён быў таксама невялікі, меў невялічкую вежу са званіцай. У гэты касцёл перанеслі алтары, арган і іншае начынне са старога касцёла. 
Будаўніцтва касцёла зацягвалася на доўгія гады. Гэта звязана, як з адсутнасцю сродкаў на яго пабудову, так і з цяжкасцямі ваеннага часу (вайна 1812 г.). Таксама ў гэтых краях праходзілі і сутыкненні польскіх паўстанцаў з рускімі войскамі ў 1830-1831 гг. У яго будаўніцтве бралі ўдзел, як непасрэдна каталікі і ўніяты, так і праваслаўныя. Гэта адбылося пасля ўз’яднання грэка-каталікоў (уніятаў) з Праваслаўнай Царквой. Іх работы завяршыліся толькі ў 1858 г., калі будынак быў канчаткова дабудаваны. (У “Зборы помнікаў гісторыі і культуры Беларусі” на с.29 у звестках па гісторыі гэтага касцёла не абышлося без памылкі. Там гаворыцца, што касцёл быў пабудаваны ў пачатку ХХ ст.). У гэтым жа годзе ён быў асвечаны біскупам Віленскім Вацлавам Жылінскім. Ён ўяўляў сабою помнік эклектычнай архітэктуры з элементамі стылізаваных формаў барока і неаготыкі. Побач размяшчалася двух’ярусная званіца. Тэрыторыя прыходу была абнесена каменнай агароджай, завяршала якую вялікая брама з варотамі. 
Аднак храм дзейнічаў усяго некалькі гадоў. Бо ў тыя часы ўжо пачынала разгарацца польскае паўстанне, апагеем якога стаў ваенны канфлікт 1863-1864 гг.. Касцёл паслужыў для паўстанцаў... арсеналам: тут яны хавалі зброю. [15, c.85] 
За тое, што ксёндз хаваў у касцёле зброю паўстанцаў, свяшчэннаслужыцеля саслалі ў Сібір, касцёл закрылі, а потым перарабілі ў праваслаўную царкву. [16, c.251-252]
Год, калі будынпк быў пераасвечаны ў праваслаўную царкву, у большасці крыніц указаны памылкова. У кнізе “От земного – к небесному” прыведзены наступныя звесткі: “После 1863 года костёл закрыт. А здание передано православным и переосвящено в церковь Рождества Пресвятой Богородицы” (тут дапушчана таксама памылка і ў назве храма). Часта ён пазначаецца другой паловай ХІХ ст., а ў апошнім энцыклапедычным даведніку “Праваслаўныя храмы Беларусі” пад рэдакцыяй А.М. Кулагіна (2007 г.) канкрэтна ўказваецца 1872 г. Гэта пацвярджае і дакумент прывезены з Вільнюса напачатку 2000-х гадоў. У ім афіцыйна зафіксавана, што прыход адносіцца да Віленскай епархіі, як Праваслаўная царква ў гонар Унебаўзяцця Найсвяцейшай Багародзіцы, са Свята-Крыжаўзвіжанскай прыбудоўкай. [18]    Таксама захаваўся і адзіны ўцалелы абраз з Плябанскага храма. Гэта вялікі малюнак Святой Сёмухі, напісаны фарбамі на палатне. У самым нізе абраза маецца надпіс: «От прихожан Ново-Красносельской Свято-Успенской церкви Вилейскаго уезда, в благодарственно молитвенное воспоминание бракосочетания Государя Императора Николая Александровича и Государыни Императрицы Александры Фёдодоровны, 14 ноября 1894 года». Гэта значыць, тут вёска называецца, як Нова-Краснасельская. У дакументах тых гадоў можна даведацца, што суседняе мястэчка Краснае, перажывала частыя пажары, і шматлікім жыхарам, пакінутым без прытулку, даводзілася пераязджаць на новае месца жыхарства ў бліжэйшую вёску. Адгэтуль выцякае і трэцяя назва вёскі – Нова-Краснасельская, ці Новае Краснаселле. 
Касцёльны выгляд будынка перайменаванне амаль не змяніла, калі не лічыць невялічкую цыбулепадобную галоўку з праваслаўным крыжам па цэнтры над каньком даху. 
Пасля лютаўскай і кастрычніцкай рэвалюцыі, тэрыторыя Заходняй часткі Беларусі была акупавана Польшчай, паводле Рыжскай дамовы ад 18 сакавіка 1921 гады. Не абышла акупацыя і вёску Новае Краснаселле, якая была зноў пераназвана ў Плябань. Праваслаўныя святары былі разагнаны, а храм быў пераасвечаны пад каталіцкі касцёл. Аднак пасля ўз’яднання Заходняй і Усходняй Беларусі ў 1939 г. касцёл быў зачынены аж да 1941 г., калі ён зноў адкрыўся на недоўгачасовы тэрмін да восені 1942 гады. Тады, у кастрычніку, за сувязь з польскімі партызанамі з Войска Крайова быў расстраляны мясцовы ксёндз Юзэф Маліноўскі, што стала нагодай для наступнага зачынення касцёла. [18] Пасля вайны ў храме знаходзіўся склад Радашковіцкага “Заготзбожжа”. Аднак у 1951 г. склад было вырашана перанесці, а будынак разбурыць. Так, храм застаўся амаль без даху, а на яго сценах трэніраваліся альпіністы. Вядомы і лёс трох плябанскіх званоў, якія былі зняты Радашковіцкім райвыканкамам, з фармулёўкай – “для неабходных патрэб”.
У самым пачатку 1990-х гг., храм было вырашана рэканструяваць, і на яго базе стварыць музей. У комплекс павінна была ўваходзіць і былая плябанія, якая захавалася амаль у першародным выглядзе, дзякуючы таму, што падчас Вялікай Айчыннай вайны тут размяшчаўся ваенны шпіталь, а пасля вайны тут дзейнічала мясцовая школа. Аднак правёўшы некаторыя аднаўленчыя работы, будаўніцтва спынілася па прычыне адсутнасці фінансавых сродкаў. Музей было вырашана адкрыць у былой плябані, дзе  размясціўся філіял дзяржаўнага літаратурнага музея Рэспублікі Беларусь. Сам жа храм у 1996 г. быў перададзены Праваслаўнай Царкве. Напачатку 2000-х гадоў у вёсцы Плябань намаганнямі  протаіерэя Паўла Хадакоўскага была зарэгістравана прыхадская абшчына ў гонар Унебаўзяцця Найсвяцейшай Багародзіцы. Сам жа храм стаў прыпісны да Свята-Пакроўскай царквы суседняй вёскі Краснае, плябанам якой і з’яўляецца айцец Павел. Яго стараннямі ў храме былі ўстаўлены вокны і рашоткі, а таксама з’явіліся новыя дзверы. 
Напачатку ліпеня 2008 г., за аднаўленне царквы ўзялася група моладзі з Мінска і Маладзечна. Намаганнямі некалькіх маладых хлопцаў, а таксама дапамогай некаторых мясцовых жыхароў, літаральна за два месяцы, была адноўлена адна з прыбудовак храма. Хоць яшчэ зусім нядаўна там была поўная разруха і запусценне, а ўсе сцены ў сярэдзіне царквы былі спісаны сатанінскімі надпісамі і сімволікай. Была з цэменту заліта новая падлога, столь абкладзена драўляным пакрыццём, а сцены адтынкаваны і пафарбаваны. Што цікава, адна з бакавых дзвярэй алтара была проста замуравана, і яе прыйшлося выразаць нанова. Пасля заканчэння будаўнічых работ, у прыбудоўцы былі ўсталяваны Царская брама, а таксама павешаны абразы. Для выгоды вернікам, ад уваходу ў храм і да пачатку адноўленай прыбудоўкі, была выкладзена дарожка, а сама царква ўпрыгожана зелянінай і кветкамі. 
І вось 5 верасня 2008 г., у гонар свята Унебаўзяцця Найсвяцейшай Багародзіцы, у зноў адрэстаўраванай прыбудоўцы ў гонар святога Сергія Раданежскага адбылася доўгачаканая падзея – першая Літургія за апошнія 86 гадоў. [6, c.99]     
Святло Праваслаўнай веры зноў заззяла над Плябанню, аднак не варта забываць, што цяжкай работай была адноўлена толькі адна невялікая прыбудоўка. Хоць у плябанскім храме плануецца адкрыць яшчэ дзве прыбудоўкі: асноўную, у гонар Унебаўзяцця Найсвяцейшай Багародзіцы, а таксама яшчэ адну невялікую прыбудоўку ў гонар святога Серафіма Сароўскага. 

